
Saopštenje za javnost povodom novog Pravilnika 

o pristupu informacijama Suda BiH


Povodom učestalih natpisa u medijima da je Sud BiH, donošenjem Pravilnika o pristupu informacijama, uskratio značajne informacije za javnost u vezi krivičnih postupaka, koji se vode pred istim, a povod za njegovo donošenje je „nalog“ Agencije za zaštitu ličnih podataka u BiH, smatramo potrebnim iznijeti pojašnjenja u pogledu naših „naloga“ Sudu BiH i dati kratki osvrt na relevantne odredbe Zakona o krivičnom postupku.


Agencija za zaštitu ličnih podataka u BiH, dala je mišljenje Sudu BiH u vezi obrade ličnih podataka u presudama koje su cjelovite postavljene na službenu internet stranicu i na taj način učinjene dostupnim svakome bez ikakvih ograničenja. Povod za davanje mišljenja Sudu BiH bio je prigovor upućen Agenciji, od strane jednog nosioca podataka, koji je pravosnažno osuđen na kaznu zatvora, sa napomenom da je kaznu izdržao ali da je ta presuda još uvijek dostupna na internet stranici Suda te  da se na taj način ugrožava njegovo pravo na privatnost. Nakon provođenja postupka ispitivanja zakonitosti objavljivanja cjelovitih presuda na službenoj internet stranici Suda, u okviru kojeg je i Sud iznio svoje razloge za činjenje presuda  dostupnim javnosti, od strane Agencije dato je mišljenje. Suština mišljenja je da Sud nema pravo na ovakav način držati cjelovite presude i da je to suprotno pozitivnim zakonskim propisima i osnovnim principima obrade ličnih podataka. Preporučeno je da, ukoliko se postavljaju cjelovite presude, onda ih je potrebno anonimizirati tako da se ne može utvrditi identitet lica na koja se odnose. Pri tome su upućeni na službenu internet stranicu Vrhovnog suda Republike Hrvatske budući da su  na istoj postavljeni standardni propisi o anonimizaciji presuda. 


Napominjemo, u mišljenju je ukazano da Sud može i treba informisati javnost i o konkretnim postupcima sa imenom i prezimenom i da takve informacije može objavljivati i na svojoj službenoj internet stranici ali u vremenskom periodu koji je neophodan za ispunjenje svrhe informisanja javnosti.


Ovom prilikom podsjećamo da je javnost glavnog pretresa jedno od osnovnih principa krivičnog postupka koje se ne može ostvariti bez obrade ličnih podataka. Pravila i procedure u vezi sa javnošću glavnog pretresa, kao i isključenja javnosti, regulisana su u detalje Zakonom o krivičnom postupku. Glavni pretres je javan, ali javnost glavnog pretresa može se isključiti u svakom momentu ako to zahtijeva javni ili privatni interes, što je stalna obaveza suda. 


Javnost glavnog pretresa obezbijeđena je kroz slobodan pristup svakom punoljetnom licu na glavnom pretresu. Zakonodavac je s razlogom ciljao na punoljetna lica. Javnost glavnog pretresa može se obezbijediti i kroz filmsko i televizijsko snimanje koje je u pravilu zabranjeno. Filmsko i televizijsko snimanje glavnog pretresa podrazumijeva odobrenje suda. Dakle, mediji mogu tražiti snimanje bilo kog dijela glavnog pretresa, ili čitavog, a sud će uzimajući u obzir sve razloge za i protiv donijeti pravičnu odluku. Svi predmeti koji se vode pred sudovima su od javnog značaja. Predmeti poput ratnih zločina nedvojbeno predstavljaju poseban javni interes i samim tim izazivaju i veliko javno interesovanje. Ovu činjenicu sud mora imati u vidu prilikom odlučivanja po zahtjevu ili prilikom samoincijativnog informisanja javnosti. 


Međutim, treba praviti razliku između javnosti glavnog pretresa o kojem smo prethodno govorili i dostupnosti audio-vizuelnih snimaka nastalih u toku krivičnog postupka a prije glavnog pretresa. ZKP-om izričito je propisano da se sve preduzete radnje u toku krivičnog postupka mogu snimati audio-vizuelnim sredstvima, da čine sastavni dio krivičnog spisa i da se ne mogu javno prikazivati bez pismenog odobrenja stranaka i učesnika snimljene radnje. Ova odredba je ograničavajuća i za sud kada postupa po zahtjevima za pristup informacijama po Zakonu o slobodi pristupa informacijama.


U praksi je, radi efikasnosti postupka i održavanja reda na glavnom pretresu, moguća, a u predmetima ratnih zločina česta, situacija da se dijelovi audio-vizuelnog snimka sa glavnog pretresa koriste i u svrhu informisanja javnosti i faktički zamjenjuju filmsko i televizijsko snimanje. Ovo naravno podrazumijeva, kako smo naprijed naveli, prethodnu ocjenu i odobrenje suda.


Javni interesi u krivičnim postupcima regulisani su upravo Zakonom o krivičnom postupku kojim se na najbolji način pravi balans između raznih vrijednosti od zaštite ličnih podataka, prava na pošteno i javno suđenje do slobode izražavanja i inforimisanja. Zakonitim radom, javni organi, upravo i prave razliku između pravne države i prekršilaca zakona. Svako drugačije postupanje bilo bi suprotno vladavini prava i išlo bi u prilog vladavine ljudi, što je negacija demokratije.

